
WIZARA YA AFYA, MAENDELEO YA JAMII, JINSIA, WAZEE NA WATOTO
HOTUBA YA WAZIRI WA AFYA, MAENDELEO YA JAMII, JINSIA, WAZEE NA WATOTO MHE. UMMY A. MWALIMU (Mb.) WAKATI WA UZINDUZI WA AWAMU YA PILI YA MPANGO WA UWEZESHAJI WA KIUCHUMI NA KUTENGENEZA AJIRA KWA WANAWAKE KUPITIA MPANGO MAALUM UJULIKANAO KAMA “MANJANO DREAM-MAKERS” ULIO CHINI YA MANJANO FOUNDATION
DAR ES SALAAM
Tarehe 26 Agosti 2019
· Mhe. Naibu Spika wa Baraza la Wawakilishi - Zanzibar
· Mhe. Mkuu wa Wilaya ya Kinondoni
· Ndg. Shekha Nasser - Mwenyekiti wa TCA
· Wamiliki wa viwanda, maduka, biashara na ujasiriamali wa urembo na vipodozi
· Wataalamu na wajishughulishaji wa urembo na vipodozi
· Wageni waalikwa
· Mabibi na Mabwana

Awali ya yote nianze kwa kumshukuru Mwenyezi Mungu mwingi wa rehema kwa kutujalia afya njema na kutuwezesha kukutana hapa siku ya leo kwa ajili ya zoezi hili muhimu la uzinduzi wa Chama cha Urembo na Vipodozi hapa Tanzania. Pili, ninawashukuru sana waandaji kwa kunialika ili niwe mgeni rasmi katika shughuli hii ya uzinduzi wa Chama hiki au kwa lugha ya kigeni "Tanzania Cosmetology Association (TCA)". Hata hivyo, kabla ya uzinduzi niruhusuni niseme machache kuhusiana na sekta ya urembo hapa nchini.

Wageni Waalikwa, Mabibi na Mabwana

Afya, urembo pamoja na vipodozi ni mambo yanayokwenda sanjari. Urembo unaofanyika kwenye miili ya wanadamu unatakiwa kuwa wenye kuilinda afya na si vinginevyo. Kama afya za watanzania zisipolindwa vizuri, wengi wetu tunaweza kuharibu afya na miili yetu kutokana na bidhaa tunazozitengeneza na hivyo kujikuta tunapoteza nguvu kazi ya taifa letu. Hivyo ni muhimu sana tukatengeneza bidhaa ambazo hazina madhara ya kiafya. Vipodozi vyenye viambata vyenye sumu ni hatari zaidi kwa afya zetu na ni vyema tukaacha kuvitengeneza kwani vinaweza sababisha kansa, magonjwa ya ini na figo, kuwashwa mwili na hata vifo. Utengenezaji wa vipodozi uzingatie suala hili muhimu. Katika jitihada za kuweka mazingira mazuri ya kibiashara, Serikali ya awamu ya tano chini ya Rais Dkt. John Pombe Joseph Magufuli na Chama Cha Mapinduzi (CCM), imejielekeza kwenye uchumi wa viwanda ambavyo vitakuwa vinazalisha bidhaa kwa malighafi inayopatikana hapa nchini na hatimaye kuzalisha bidhaa zenye ubora wa hali ya juu zaidi. 
Wageni Waalikwa Mabibi na Mabwana
Wizara ninayoiongoza inayo dhamana ya kipekee ya kushughulikia masuala mbalimbali yanayowahusu wanawake. Sisi watanzania tunajua kuwa masuala ya urembo kwa kiasi kikubwa yanawagusa wanawake na wanaume. Na sote tunatambua umuhimu wa urembo ni kutuwezesha kupendeza na kuwa watanashati. Hata hivyo, wanaume katika jamii zetu wamekuwa na uwezo mkubwa wa kuwasaidia wanawake kirasilimali ili waweze kusaidiana katika kukuza sekta hii mfano, vinyozi, vijana walioajiriwa kwenye masaloni, kujishughulisha na kusindika mafuta ya kujipaka asilia na utengenezaji wa vipodozi mbalimbali vya asili.

Hivyo sekta hii ya urembo na vipodozi siyo tu inawafaidisha na kuwapendezesha wanawake, bali pia imewaajiri vijana wengi wa kiume na wa kike. Vile vile, matumizi ya vipodozi ni sehemu ya tiba muhimu ya kuilinda miili ya wanadamu na wanawake ndio watumiaji wakubwa wa vipodozi hapa nchini.

Wageni waalikwa, Mabibi na Mabwana


Bidhaa za urembo na vipodozi zinazotengenezwa hapa nchini, zimewasaidia vijana wengi kujiajiri na hivyo zinahitaji msukumo na kuboreshwa zaidi ili ziweze kuwa na ushindani katika masoko ya ndani na nje. Katika kusimamia maelekezo ya Serikali ya kulipeleka taifa katika uchumi wa kati ifikapo mwaka 2025, Wizara yangu inao wajibu wa kuungana na juhudi hizi mlizozianzisha ili sekta hii iongeze uwezo wa kuzalisha bidhaa bora zaidi, za kisasa na zinazotosheleza mahitaji ya wananchi. Hivyo, tunayo kila sababu ya kuungana kuisukuma mbele sekta hii ambayo inasaidia katika kukuza uchumi wa nchi yetu.
Wageni Waalikwa, Mabibi na Mabwana, 


Kuanzishwa kwa Chama cha Urembo na Vipodozi nchini Tanzania kumekuja wakati muafaka na kutasaidia kuwatambua, kuwahamasisha na kuwaweka pamoja maelfu ya watanzania wanaonufaika na urembo na vipodozi ikiwa ni pamoja na kutoa ajira.

Ni matumaini yangu kuwa, watanzania wanaojihusisha na shughuli za urembo na vipodozi watakitumia Chama hiki kikamilifu ili kujiletea maendeleo na kujenga uchumi wa nchi yetu. 

Wageni Waalikwa, Mabibi na Mabwana

Kupitia Chama hiki cha Urembo na Vipodozi, wadau katika sekta hii watakuwa na sauti ya pamoja ya kuwasiliana na masoko ya ndani na nje ya nchi, mabenki, Serikali na watumiaji wa bidhaa za urembo na vipodozi. Kwa hiyo, kama kulikuwa na ukuta baina ya pande hizo basi ukuta huo umevunjwa rasmi kuanzia leo.

Serikali kupitia chama hiki mlichokianzisha itahakikisha mnafikia malengo yenu ili kuwanufaisha wanachama wote. Cha msingi ni nyinyi kuwa wamoja, mfuate taratibu zilizowekwa ikiwa ni pamoja na kulipa kodi zinazostahili. Kwa kufanya hivi mtafanya biashara salama bila usumbufu wowote na kupiga hatua kwenye sekta hii.
Kwa kuhitimisha nitoe rai kwenu ya kuongeza uzalishaji wa bidhaa bora za urembo na vipodozi ambazo mna uhakika zitauzika kirahisi katika masoko ya ndani na nje ya nchi. Kazi yetu Serikalini ni kuwasaidia kila mnapokwama ili muendelee kupiga hatua za uhakika na msisite kuja kutuona pindi mnapoona mambo hayaendi kama mlivyotarajia. 
Nitumie fursa hii pia, kuwataka watanzania wapende bidhaa zinazotengenezwa hapa nchini. Pamoja na uwepo wa bidhaa kutoka nje ya nchi, wakati umefika wa kuenzi utamaduni wetu na kutumia bidhaa za nyumbani. Pale inapotokea wananchi wachache wametengeza bidhaa feki na zisizofaa za urembo na vipodozi, ni wajibu wetu sote kuchukua hatua kwa kutoa taarifa ili hatua kali ziweze kuchukuliwa. 

Niwasihi pia watanzania wanaojihusisha na urembo na vipodozi wakitumie chama hiki na pia wawabaini wachache wasio waaminifu ambao hutengeneza bidhaa zenye ubora duni na kuziingiza katika masoko yetu.


Mwisho, nataka nikupongeze sana Ndg. Shekha Nasser na wenzako wote ambao ndiyo waanzilishi wa Chama hiki cha Urembo na Vipodozi Tanzania. Wazo lenu na uthubutu wenu ni uzalendo mkubwa kwa taifa letu. Juhudi  hizi mlizoanza nazo zikazae matunda na Mwenyezi Mungu awabariki sana na muendelee kufanya kazi kwa weledi na ubunifu mkubwa. 
Baada ya kusema haya machache, sasa natamka kwamba; CHAMA CHA UREMBO NA VIPODOZI TANZANIA (TANZANIA COSMETOLOGY ASSOCIATION - TCA) kimezinduliwa rasmi.

